
2023 гъэр ди гум къыщIинэжын 
Iуэхугъуэ дахэ куэдкIэ гъэнщIауэ 
щытащ. А илъэсым дэ къэтцIы-
хуащ ди республикэм и щIыхьыр 
зыIэта, ар ипэкIэ зыгъэкIуатэ 
цIыху хьэлэмэтхэр. Ди гуапэ зэ-
рыхъущи, апхуэдэхэр ди мащIэу 
щытакъым. 

НОБЭ тфIэигъуэщ илъэс блэкIам 
дызыгъэгуфIа IуэхугъуэфIхэм къа-
рикIуахэм я нэхъыщхьэхэр къызэ-
щIэт къуэжу ахэр фи пащхьэ нит лъ-
хьэну, ди щIыналъэм игъуэта зэ-
хъуэ кIыныгъэфIхэм дызэгъусэу ды-
хэп лъэ жыну. Абыхэм я нэхъыбэр 
щIэ   дзапIэ яхуэхъуащ дызыхыхьа 
гъэм республикэм и зыужьыныгъэм 
шэсыпIэ хуэхъуну Iуэхугъуэ дахэхэм. 

Къэбэрдей-Балъкъэрым и Iэтащ-
хьэ КIуэкIуэ Казбек и илъэсыщIэ 
 хъуэхъум щыщ псалъэхэри фигу 
къэдгъэкIыжынщ: «ИлъэсыщIэм 
ды  тохьэ дыщIэгуфIэныр ди куэду, 
ди къарумрэ ди зэфIэкIымрэ шэч 
къытедмыхьэжу. Си фIэщ мэхъу, 
сыт хуэдэ гугъуехьхэм дыхэмы-
хуами, дызэгъусэу дэ абыхэм дазэ-
ры пэлъэщынур, лъагапIэщIэхэм зэ-
ры зетпщытыфынур икIи ахэр зэ ры-
зэдгъэхъулIэфынур».

Аращи, 2023 гъэм къытхуихьа 
ехъу   лIэныгъэхэм щыщхэр:

- «Хэкум и хъумакIуэхэр» къэрал 
фон  дым и къудамэм Къэбэр-
дей-Балъкъэрым лэжьэн щыщIи-
дзащ.

- Налшык къалэм дэт курыт еджа-
пIэ №33-м и гупэ утыкум деж егъэ-
джакIуэм и фэеплъ щагъэуващ. 

- Темыркъан Юрэрэ Энеев Тимур-
рэ я цIэхэр фIащащ Налшык къалэм 
и Къэрал концерт залымрэ «Анта-
рес» щIэныгъэ щрагъэгъуэт цент-
рымрэ.

- Урысейм щыпсэу сабийхэмрэ 
щIа лэгъуалэмрэ я зэщIэхъеены-
гъэм и япэ зэIущIэу Мэзкуу къалэм 
щекIуэкIам илъэсипщI зи ныбжь 
Бэрэгъун Заур «Дызэкъуэвгъэувэ» 
хэкупсэ уэрэдыр щыжиIащ уэрэ д-
жыIакIуэ цIэрыIуэ Шаман и гъусэу. 

- Налшык къалэм къыщызэIуахащ 
Щэнхабзэ зыужьыныгъэмкIэ цент-
рыщIэ.

- Иджырей спорт лIэужьыгъуитху 
зэхэтым зыщыхуагъасэ комплек-
сыщIэм Налшык къалэм лэжьэн 
щыщIидзащ. 

- 2023 гъэм Къэбэрдей-Балъкъэ-
рым и курортхэм щыIащ цIыху мел-
уан 1,5-м нэблагъэ. Республикэм 
зыгъэпсэхуакIуэ, зыплъыхьакIуэ 
 къакIуэхэм я бжыгъэм процент 22,3-
кIэ къыхэхъуащ, ипэ ита илъэсым 
елъытауэ. 2025 гъэм ирихьэлIэу зы 
илъэсым къриубыдэу абыхэм я бжы-
гъэр мелуанитIым нэсыну гугъэ 
щыIэщ. 

- ЩIыналъэм и жылэ 35-м автомо-
биль гъуэгуу километри 135-м  щIигъу 
щыIэ мардэхэм къыщрагъэтIэсащ, 
лъэмыжу плIы зэрагъэпэщыжащ, 
гъуэгу километр 90-м уэздыгъэхэр 
щыфIадзащ. 

- Республикэм щыяпэу пхъэщ хьэ-
мыщхьэ, мэракIуэхэкI лIэужьыгъуэу 
къыщрахьэлIэжар ипэ ита илъэсым 
нэхърэ процент 20-кIэ нэхъыбэ 
 хъуащ икIи ар тонн мин 785-м зэ ры-
нэ хьэсащ. Нэгъабэ ар зэрыхъуар 
тонн мин 657-рэщ. 

- 2023 гъэм къарикIуахэр зэхэп лъ-
хьэжмэ, КъБР-м и бюджет зэхэлъыр 
сом мелард 69,6-рэ хъунущ. Соци-
аль нэ фондым къыбгъэдэкIыу са-
бий ахъшэу ятыну нэгъабэ къаутIып-
ща сом мелард 24,1-р абы хэб-
гъэхьэмэ, псори зэхэту сом мелард 
93,7-рэ  хъунущ. Илъэс ипэкIэ ар 
зэрыхъуу щытар сом мелард 70,8-щ. 

КъБР-м и Iэтащхьэ КIуэкIуэ Казбек Iу-
щIащ республикэм щIалэгъуалэм я Iуэ ху-
хэмкIэ и министр Лу Азэмэт. Илъэс 
блэкIам зыхуагъэувыжа къалэнхэр ми-
нистерствэм зэригъэзэщIамрэ дызытехьа 
илъэсыщIэм къапэщылъхэмрэ щытеп сэ-
лъыхьащ зэIущIэм. 

ЕХЪУЛIЭНЫГЪЭ нэхъ инхэм язу зэIущIа-
хэм къалъытащ республикэм щIалэгъуалэ 
зэхуэсыпIэу щы къызэрыщызэIуахар: Нал-
шык, Къэщкъэтау, Нарткъалэ. Апхуэдэ 
центр хэр иджыри щащIыну я мурадщ Тыр-
ныауз, Май, Шэджэм къалэхэм, Анзорей 
къуажэм. Налшык щIалэгъуалэ центрым 
хагъэхьэнущ «арт-резиденцэ» зыфIаща 
гъуа зджэмкIэ хэщIапIэр. 

«ЩIэуэ къызэIутха щIалэгъуалэ центрхэм 
мыхьэнэшхуэ яIэщ иджыпсту щIэгъэхуэб-
жьауэ зызыужь лъэныкъуэхэр ефIэкIуэн 
 папщIэ: экосистемэ жыхуэтIэри, IэщIагъэлI-
хэр гъэхьэзырын, инфраструктурэмрэ зыу-
жьыныгъэ-гъэсэныгъэмрэ ефIэкIуэн пап-
щIи», - жиIащ КIуэкIуэ Казбек. 

Лу Азэмэт жиIэжащ иджыблагъэ Шэрэдж 
ЕтIуанэм къыщызэIуаха щIалэгъуалэ цент-
рым «ЩIалэгъуалэм и зэман» урысейпсо 
зэхьэзэхуэм етIуанэ увыпIэ къызэрыщи-
хьар. КъинэмыщIауэ, министрым республи-
кэм и УнафэщIым тыгъэ хуищIащ «ЛIыгъэм 
и уэсят» тхылъыр. Ар теухуащ Къэбэрдей-
Балъкъэрыр фашист зэрыпхъуакIуэхэм 
къы  зэрыIэщIагъэкIыжрэ илъэс 80 зэрыри-
къуам. Проектыр гъэзэщIа хъуащ Котляров-

хэ я тхылъ тедзапIэмрэ министерствэмрэ я 
жэрдэмкIэ. Тхылъым къыхощ республикэм 
щыщ ныбжьыщIэхэу текIуэныгъэр гъунэгъу 
къэзыщIахэм зэрахьа лIыгъэр. 

Псори зэхэплъхьэжмэ, илъэсым и кIуэцI-
кIэ щIалэгъуалэу цIыху мин 13-м нэс хэп-
щIауэ, Iуэхугъуи 100-м нэс ирагъэкIуэкIащ. 
Гу лъытэшхуэ хуащIащ унэтIакIуэ къалэным 
зегъэужьыным, псом хуэмыдэу щытыкIэ 
къызэрымыкIуэм гъащIэм иригъэува ныб-
жьыщIэхэм защIэгъэкъуэным.

«ЩIыналъэм - щIалэгъуалэм папщIэ» 
программэм дызэрыт илъэсми зрагъэужьы-
нущ, Урысей щIалэгъуалэ зэгухьэныгъэм 
дэлажьэкIэрэ. Мыхьэнэ нэхъыбэ зраты-
нухэм ящыщщ щIалэгъуалэм папщIэ яухуа 
къудамэхэр IэмэпсымэщIэхэмкIэ къызэ-
гъэпэщыныр. 

КъызэщIэубыдауэ къапщтэмэ, 2024 гъэм 
щIалэгъуалэ политикэм ехьэлIауэ, Iуэхугъуи 
150-м нэс ягъэзэщIэну къалэн зыщащIы-
жащ - егъэджэныгъэм, туризмэм, спортым, 
щэнхабзэм, къинэмыщI къудамэхэм. Рес-
публикэр хиубыдащ Хэку зауэшхуэм и зы 
махуэр гъуазджэ IэмалкIэ къыщагъэлъэ-
гъуэжыну зауэ-тхыдэ дауэдапщэм. «Зы-
гъэпсэхугъуэ ин» урысейпсо зэхьэзэхуэм и 
финал ныкъуэр КъБР-м щекIуэкIынущ. 
 УФ-м и Президент Путин Владимир арэзы 
зэрыхъуа унафэм ипкъ иткIэ, Къэбэр-
дей-Балъкъэрым и щIалэгъуалэм и утыку 
ихьэгъуэ нэхъыщхьэ хъунущ 2024 гъэм гъа-
тхэпэм и 1-м екIуэкIыну Дунейпсо щIалэ-
гъуалэ фестивалыр. 

Ди республикэм и Iэта-
щхьэ КIуэкIуэ Казбек 
иджы благъэ лэжьыгъэ 
IуэхукIэ хуэзащ КъБР-м 
мэкъумэш хозяйствэмкIэ 
и министр Сыжажэ Хьэ-
сэн. Ахэр тепсэлъыхьащ 
мэкъу мэш IэнатIэм мы зэ-
маным игъуэт зыужьыны-
гъэм. 

МИНИСТРЫМ зэрыжиIам-
кIэ, АПК-м адэкIи зегъэу-
жьы ным 2023 гъэм хухахауэ 
щытащ сом меларди 3,7-рэ. 
А мылъкур хуаунэтIащ жыг 
хадэхэщIэхэр гъэтIысыным, 
Iэщ зехуэным, ерыскъып-
хъэ хэр къэлэжьынымкIэ 
про  мышленностым, къуа-
жэхэм зегъэужьыным яхуэ-
гъэпса проект зэмылIэужьы-
гъуэхэм къыщыгъэлъэгъуа 
Iуэхугъуэхэр гъэзэщIэным. 
Гулъытэ хэха хуащI псыщIэ-
гъэлъадэ Iуэхум. Псы зы-

КъалэныщIэхэр зыхуагъэувыж

Мэкъумэш IэнатIэм 
зэрызиужьыр Къэбэрдей-Балъкъэрым и Iэтащхьэр ехъуэхъуащ 

Следственнэ комитетым и щIыналъэ лэжьакIуэхэм 
IэщIагъэкIэ  я махуэм ирихьэлIэу:

«УФ-м и Следственнэ комитетым КъБР-м щиIэ управле-
нэм и IэщIагъэлIхэу, ветеранхэу пщIэ зыхуэсщIхэ! Урысей 
Федерацэм и Следственнэ комитетыр къы зэ ры зэ ра гъэ пэщ-
рэ илъэс пщыкIущ зэрырикъумкIэ сынывохъуэхъу. 

Следственнэ комитетыр, мыхьэнэшхуэ зиIэ, зи щхьэ ху-
щытыж федеральнэ къэрал IэнатIэщ, ди хэкум и хабзэхъ-
умэ органхэм я зы Iыхьэшхуэщ. Ведомствэм и къудамэ 
дзыхь зрагъэзхэм ящыщщ абы Къэбэрдей-Балъкъэр Рес-
публикэм щиIэ щIыналъэ управленэр. Абы къулыкъу 
щызыщIэхэм я Iуэху зехьэкIэм и мардэхэм ящыщщ я Iэ-
щIагъэмкIэ щIэныгъэ куу зэрабгъэдэлъыр, я хьэл-щэн 
екIур, пэжым и телъхьэу икIи къалэным хуэпэжу зэры-
щытыр. 

БлэкIа илъэсхэм фэ къэралым, цIыхухэм яIэ хуитыныгъэ-
хэмрэ я щхьэхуитыныгъэхэмрэ фращхьэщыжакIуэу фызэ-
рыщытыр къэвгъэлъэгъуащ икIи хэлъхьэныгъэ ин хувощI 
щIэпхъаджащIэхэм, террористхэм, экстремистхэм, кор-
рупцэм япэщIэтыным епха лэжьыгъэхэр гъэзэщIэным. 
Фэ хэIущIыIу фщIыфа дэтхэнэ Iуэхуми цIыхубэм я гум бы-
дагъэрэ фIэщхъуныгъэрэ ирелъхьэ пэжымрэ хабзэмрэ 
жылагъуэм зэрыщытекIуэнумкIэ. 

ФIыщIэ ин фхузощI фи къалэнхэр гъэзэщIэным хьэлэлу 
фызэрыбгъэдэтым, фи къаруи зэфIэкIи лэжьыгъэм зэ-
рефхьэлIэм папщIэ. Си фIэщ мэхъу пщэрылъ фхуэхъу 
дэт хэнэ Iуэхухэри дяпэкIи жэуаплыныгъэ лъагэ зыхэфщIэу 
зэрызэфIэвгъэкIынур. 

Узыншагъэ быдэ, зэпэщыныгъэ фиIэну, Къэбэрдей-Балъ-
къэрым, Урысейм зэрыщыту яфI къызэрыкIын ехъулIэны-
гъэщIэхэр къулыкъум щызыIэрывгъэхьэну си гуа пэщ». 

Пэжым и телъхьэу, 
я къалэным хуэпэжу

щIа  гъэхьэ апхуэдэ гъавэ 
щIапIэхэм мы гъэм къыха-
гъэхъуащ гектар мини 6,4-
рэ. Ар нэгъабэрейм еплъыт-
мэ, хуэди 3-кIэ нэхъыбэщ. 
Апхуэдэуи, мэкъумэш Iэна-
тIэм къыщалэжьым илъэс 
блэкIам проценти 10-кIэ хэ-
хъуауэ къалъытэ. 

Мэкъумэш IэнатIэм Iутхэм 
дэIэпыкъуэгъу ягъуэт. Къ и-
нэ мыщIауэ, «ХьэрычэтыщIэ 
IэнатIэ мыинымрэ ку ры-
тымрэ» лъэпкъ проектым 
ипкъ иткIэ, абыхэм субси-
диеу яIэрыхьащ сом мелуан 
95-рэ. 

Къуажэхэм зегъэу жьы -
ным хуэгъэпса къэрал про-
граммэм хиубыдэу Псыхъу-
рей жылэм щызэрагъэ пэ-
щыжащ къуажэм дэт сабий 
садыр, псы зрикIуэ бжьа-
миищIэхэр уэрамитIым 
 щаукъуэдиящ, Щэнхабзэм-
кIэ унэщIэм и ухуэныгъэр 

яублащ. Алътуд къуажэм 
зэпэщ щащIыжащ щэнхаб-
зэ зыгъэпсэхупIэ центрыр, 
уэрамищым щызэра хъуэ-
кIащ псы зрикIуэ бжьамий-
хэр. Щхьэлыкъуэ къуа жэм 
щаухуэ спорт IуэхущIапIэу 
тIу, Аушыджэр щаухуащ 
«Сатушир-Аушыджэр» псы 
зекIуапIэмрэ Щэнхабзэм-
кIэ унэрэ. Апхуэдэу Тырныа-
уз къалэм щызэрагъэ пэ-
щыжащ ЩэнхабзэмкIэ уар-
дэунэр, Тегенекли щы зэ-
рахъуэкIащ псы зрикIуэ 
бжьамийхэр. Эльбрус жы-
лэм щыщIадзащ спорт ком-
плексымрэ щэнхабзэмкIэ 
унэмрэ я ухуэныгъэхэр. 
Унэр мы илъэсым и кIэм 
хьэзыр хъуну хуагъэфащэ. 
Апхуэдэ лэжьыгъэ куэд 
гъэзэщIа хъуащ а програм-
мэр и лъабжьэу. 

Мы зэманым мэкъумэш 
лэжьакIуэхэр йолIалIэ гъат-
ха сэм къыкIэрымыхуу зы-
хуэ гъэхьэзырыным. КIуэкIуэ 
Казбек министрым къалэн 
щищIащ хозяйствэхэр жы-
лапхъэкIэ, щIыгъэпшэркIэ, 
гъэсыныпхъэрэ техникэкIэ 
къызэрызэгъэпэщам и нэIэ 
тригъэтыну. 

Къэбэрдей-Балъкъэрыр 2023 гъэм:
цIыхухэр, къэхъукъащIэхэр, бжыгъэхэр

Республикэм и бюджетым и хэхъуэр 
зэкIэ къызэрабжамкIэ, блэкIа илъэ-
сым проценти 132,4-рэ хъун хуейщ, 
2022 гъэм елъытауэ. 

- Къэбэрдей-Балъкъэрым и бюд-
же тыр езым и хэхъуэхэмкIи нэхъыбэ 
хъуащ. Ар сом мелард 24,4-рэ мэхъу, 
е 2022 гъэм щыIа бжыгъэхэм про-
центи 109,7-кIэ хуокIуэ.

- Лъэпкъ пэхуэщIэхэм хыхьэу рес-
публикэм щагъэзэщIащ щIыналъэ 
пэхуэщIэу 45-рэ, абыхэм щыщу 29-м 
трагъэкIуэда мылъкур къэрал, щIы-
налъэ бюджетхэм къахэкIащ. Илъэ-
сым и пэм къыщыщIэдзауэ абыхэм 
ахъшэу хухахам процент 16,2-кIэ хэ-
хъуащ (е сом мелард 1,8-кIэ), икIи 
псори зэхэту сом мелард 12,3-рэ 
 хъуащ. Объект 80-м щекIуэкIащ 
ухуэныгъэ, зэгъэпэщыжыныгъэ лэ-
жьы гъэхэр.

- Сабий зэрыс унагъуэхэм ядэIэпы-
къуным сом мелард 30-м щIигъу 
 хуаутIыпщащ 2023 гъэм. 

- Республикэм зэи къемыхъулIам 
хуэдиз гъавэ бэв къыщрахьэлIэ-
жащ. 2023 гъэм хьэцэпэцэу, джэш-
хъурейуэ псори зэхэту тонн мелуан 
1,3-рэ щыIуахыжащ, ар нэгъабэрей 
лэжьыгъэм проценти 111-кIэ хуэкIуэ 
бжыгъэщ.

- ХуабапIэхэм къыщагъэкI пхъэщ-
хьэ мыщхьэм процент 30-кIэ хэ-      
хъуащ, фIэIугъэрэ IэфIхэкI гъэвауэ 
банкIхэм иралъхьам - проценти 5,7-
кIэ. 

- Иджырей мардэм къитIасэ уэ-
рам уэздыгъэу мини 10 Налшык къа-
лэм щыфIадзащ.

- ЩIыналъэм и библиотекэхэм я 
тхылъ фондым тхылъ мин 11 къыхэ-
хъуащ. 

- «Ди щIэблэр» сабийхэм я дуней-
псо зэпеуэу езыхэм зэхалъхьэжа 
уэрэдхэр щагъэзэщIам илъэс 12 зи 
ныбжь Куэцэ Идар «Фэ фызи гъу-
сэщ» и уэрэдымкIэ япэ увыпIэр къы-
щихьащ. 

 - Урысей Федерацэмрэ Къэбэр-
дей-Балъкъэрымрэ я цIыхубэ су рэ-
тыщI Пащты Герман и IэрыкIыу 1100-
рэ КъБР-м тыгъэ къыхуищIащ. 

- Бюджет IэнатIэхэм щылажьэхэм 
я улахуэм проценти 10 хухагъэ-
хъуащ. Къэбэрдей-Балъкъэрым и Iэ-
тащхьэ КIуэкIуэ Казбек и унафэкIэ, 
илъэсищ хъуауэ республикэм лэжьа-
пщIэм щыхагъэхъуэ.

- Къэбэрдей-Балъкъэрым и Iэтащ-
хьэ КIуэкIуэ Казбек и унафэкIэ щэн-
хабзэмрэ гъуазджэмрэ я лэжьакIуэ-
хэм ират стипендиехэмрэ театр 
грант хэмрэ хуэдитIкIэ хухагъэхъуащ. 
Я творчествэ пэхуэщIэхэр зрагъэ-
хъулIэфын папщIэ республикэм и 
театриплIым сом мелуан зырыз ира-
тащ. 

- ЩIалэгъуалэ центрхэр къыщызэ-
Iуахащ Налшык, Нарткъалэ къалэ-
хэм, Къэщкъэтау жылэм. 

- Къэбэрдей-Балъкъэрыр хабжащ 
Урысейм и щIыналъэхэм ящыщу ту-
ристхэм зыщагъэпсэхуну нэхъ къы-
хаххэм я нэхъыфIищым икIи хьэ-
щIэу къыхуэкIуэхэм я бжыгъэм хэп-
щIыкIыу хэзыгъахъуэхэм. 

- Къэбэрдей-Балъкъэрым лэжьэн 
щы щIидзащ Кавказ Ищхъэрэм щы-

нэхъ ин дыдэ, хуабапIэм щIэту ха-
дэхэкIхэр къыщагъэкI «Чегем-Агро» 
комплексым и япэ Iыхьэм. 

- Къэбэрдей-Балъкъэрыр яхэтщ 
лъэпкъ пэхуэщIхэр гъэзэщIэнымкIэ 
къэралым щыпэрыт щIыналъэхэм.

- Налшык къалэм и республикэ 
сы  маджэщхэмрэ «КъуэкIыпIэ» жы-
лэ щIэмрэ ухуэзышэ, Щоджэным и 
цIэр зезыхьэ уэрамыр зэрагъэпэщы-
жащ. 

- Къэбэрдей-Балъкъэрым лажьэу 
щаутIыпщащ сэхум къыхэщIыкIа 
ухуэ ныгъэ материалхэр къыщыщIа-
гъэкI заводыр, Бедыкъ жылэм сэхур 
къыщыщIахын щIадзэжащ. 

- Иужьрей илъэсищым къриу бы-
дэу я щхьэ хуэлэжьэжыну зезыгъэт-
хахэм я бжыгъэм хуэдэ 45-кIэ хэ-
хъуащ. 2023 гъэм - процент 23,6-кIэ, 
е цIыху мин 70-м щIигъу. 

- Къэбэрдей-Балъкъэрыр яхэтщ 
цIы хухэм езыхэм яIэ хэхъуэр нэ-
хъыбэ зэрыхъуамкIэ къэралым щы-
пэрыт щIыналъэхэм. Ар процент 
 1 5-м нэблагъэкIэ дэкIуеящ. 

- «Урысей» дунейпсо лъэпкъыбэ-
гъэ  лъэгъуэныгъэм щекIуэкIащ Къэ-
бэрдей-Балъкъэр Республикэм и 
махуэр.

- 2023 гъэм Къэбэрдей-Балъкъэ-
рым псы зыщIагъэлъадэ и гъавэ 
щIапIэхэм гектари 6,4-рэ къыхагъэ-
хъуащ, иужьрей илъэситхум къриу-
быдэу апхуэдэ щIыхэр гектар 30,5-м 
нэсащ.

- Къэбэрдей-Балъкъэрым псыхэ-
кIыу къыщыщIагъэкIым и куэда-
гъым процент 15,2-кIэ хэхъуащ. 

- Урысей Федерацэм щIыналъэ 
фи нансхэр IэкIуэлъакIуэу къыщы-
гъэсэбэпынымкIэ къэралым щыпа-
шэ хэм Къэбэрдей-Балъкъэрыр 
яхэтщ. Ди республикэр абы хохьэ 
2019 гъэм щегъэжьауэ. 

- Иджырей телефон зэпыщIэны-
гъэхэр Безенги аузым хыхьэ бгыхэ-
ми нэсащ. Апхуэдэ зэпыщIэныгъэ 
здэщыIэу Урысейм и щIыпIэ нэхъ 
лъагэ дыдэр аращ. 

- КъБР-м и медицинэ IэнатIэм и 
зэ  хэлъыкIэмрэ лэжьыгъэ зэтеухуэ-
кIэмрэ къэралым щынэхъыфIу 
«Рос  здравнадзор»-м къилъытащ. 
ЦIыхухэр япэу зэкIуалIэ медицинэ 
IуэхущIапIэхэр егъэфIэкIуэнымкIи 
республикэм къэралым бжьыпэр 
щиIыгъщ.

- «ГъуэгуфI шынагъуэншэхэр» 
лъэпкъ пэхуэщIэм къыщыгъэлъэ-
гъуа Iуэхугъуэхэр гъэзэщIэнымкIэ 
Къэбэрдей-Балъкъэрыр къэралым 
щыпэрыт щIыналъэхэм яхэтщ. 

- Гъуэгум псэдзыгъэ къызыхэкIыу 
къы щыхъу машинэ зэжьэхэуэхэм я 
бжыгъэм процент 24-рэ хуэдизкIэ 
республикэм щыкIэрыхуащ, 2022 
гъэм елъытауэ. 

- Налшык къалэм дэт лицей №2-м 
физикэр щезыгъэдж Къэшэж Ас-
лъэн щытекIуащ «Классная тема!» 
фIэщыгъэр иIэу егъэджакIуэхэм 
ирагъэкIуэкIа урысейпсо зэхьэзэ-
хуэм икIи езым и нэтын Япэ кана-
лым щригъэкIуэкIыу хъуащ. 

- Налшык, Бахъсэн, Прохладнэ, 
Май къалэхэм, Псынабэ, Красно-
сельскэ, Сэрмакъ жылэхэм еджа-

пIэу 7 къыщызэIуахащ, тIысыпIэу 
псори зэхэту 4539-рэ яIэу. Курыт 
еджапIэу 9 иджыри республикэм 
щаухуэ, псори зэхэту ныбжьыщIэ 
5150-м ятещIыхьауэ.

- ЩIэныгъэ щрагъэгъуэт IуэхущIа-
пIэу 60 зэIузэпэщ ящIащ 2022 - 2023 
гъэхэм къриубыдэу. 2026 гъэм ири-
хьэлIэу курыт еджапIэу 50 иджыри 
зэрагъэпэжынущ. 

 - Бжыгъэр зи лъабжьэ, гуманитар 
зыужьыныгъэмкIэ «Точка роста» 
центру 37-рэ къызэIуахащ. 2019 гъэм 
щегъэжьауэ апхуэдэ центрхэр къы-
щызэрагъэпэщащ курыт еджапIи 
181-м. 2024 гъэм иджыри 15 къызэ-
Iуахынущ. 

- Курыт еджапIэхэм я спорт залу 12 
зэрагъэпэщыжащ. Иужьрей илъэ-
сиплIым къриубыдэу зэIузэпэщ 
ящIащ курыт еджапIи 163-м ныб-
жьыщIэхэм спортым зыщыхуагъасэ 
я пэшхэр.

- «ДыгъафIэ къалэ» еджапIэм и 
гъэ сэнищ - Шорэн Руслан, КIэрэф 
Умар, ТIэхъу Ахьмэд сымэ IэрыщI 
акъыл зиIэ Iэмэпсымэхэр зэпкъ-
рылъ  хьэнымкIэ урысейпсо зэхьэ-
зэхуэм и кIэух зэпеуэм икIащ. Абы-
хэм я егъэджакIуэ-унэтIакIуэр ЛIуп 
Ислъамщ. 

- Къэбэрдей-Балъкъэрым и спорт-
с мен 373-рэ къыщыхэжаныкIащ 
Олимп джэгухэм хыхьэ, Олимп 
джэгухэм хэмыхьэ, паралимпийскэ, 
сурдолимпийскэ спорт лIэужьыгъуэ-
хэмкIэ екIуэкIа дунейпсо, урысей-
псо, щIыналъэ зэхьэзэхуэу 131-м.

- Урысейм щыщ зэуакIуэ - Къэбэр-
дей-Балъкъэрым и гъэсэн Туменов 
Альберт Мэзкуу къалэм щекIуэкIа 
АСА 168 зэхьэзэхуэм и чемпион 
 хъуащ. 

- Лъакъуэрыгъажэ спортымкIэ 
«Кав каз Ищхъэрэм и лъэпкъхэм я 
зэныбжьэгъугъэ» 31-нэ дунейпсо 
зэхьэзэхуэм и 5-6-нэ Iыхьэхэр Нал-
шык къалэм щекIуэкIащ. Абы хэтащ 
дунейпсо, урысейпсо зэхьэзэхуэхэм 
къыщыхэжаныкIа спортсменхэр. 
Абы хэм зэпачащ километр 1120-рэ 
зи кIыхьагъ гъуэгуанэ. 

- Къэбэрдей-Балъкъэрым къы-
щалъ  хуа Мусукаев Исмэхьил дуней 
псом бэнэкIэ хуитымкIэ и чемпион 
хъуащ. Зэпеуэр щекIуэкIар Сербием 
и къалащхьэ Белградщ. 

- БгырыпхкIэ зэбэнхэм я Кубокыр 
къэхьыным теухуауэ екIуэкIа дуней-
псо зэхьэзэхуэм Къэбэрдей-Балъкъэ-
рым и спортсмен КIэрэф Темырлан 
дыщэ медаль Урысейм къыхуихьащ. 

- Блашэ Темырлан Урысейм кикбо-
ксингымкIэ и чемпион хъуащ. 
Зэхьэзэхуэр Пермь къалэм ще кIуэ-
кIащ. Абы хэтащ къэралым и щIы-
налъэ 54-м я бэнакIуэ 600-м щIигъу. 

- Налшык къалэм футболымкIэ и 
спорт еджапIэм и гъэсэнищ УФ-м и 
РПЛ-рэ ФНЛ-рэ щыджэгу коман-
дэхэм хагъэхьащ. 

- Тау Миленэ сумомкIэ урысейпсо 
зэ  хьэзэхуэм и дыщэ медаль къи-
хьащ. 

- Хьэсанэ Муратрэ Урыс Мухьэ мэд-
рэ грэпплингымкIэ Урысейм и Кубо-
кыр къахьащ. 

- Къэбэрдей-Балъкъэрым и спорт-
с мен Гъуэныбэ Iэуес илъэс 23-рэ 
иримыкъуахэм я деж алыдж-урым 
бэнэкIэмкIэ дуней псом пашэныгъэр 
къыщыхьынымкIэ екIуэкIа зэпеуэм 
япэ увыпIэр щиубыдащ.

- Сатушы Мадинэ тхэквондомкIэ 
(ВТФ, Олимп джэгухэм хыхьэ 
лIэужьыгъуэмкIэ) Урысейм и чемпи-
он хъуащ тэмэму зэхэзымыххэм я 
деж. Апхудэуи ар дуней псом и чем-
пионщ. 

Зытхыжар
ХЬЭЩЫКЪУЕЙ Олегщ. 

КъБР-м и Iэтащхьэ КIуэкIуэ Казбек 
лэжьыгъэ IуэхукIэ хуэзащ республикэм 
бжыгъэхэр зи лъабжьэ зыужьыны-
гъэмкIэ и министр Бозий Аскэр.

ЗЭIУЩIЭМ щытепсэлъыхьащ унэтIы-
ныгъэм теухуа Iуэхугъуэ нэхъыщхьэхэм, 
иджы рей экономикэм зиужьынымкIэ абы 
мыхьэнэшхуэ зэриIэр къыхагъэщу.

Псом япэу и гугъу ящIащ IэнатIэр ИТ-
IэщIагъэлIхэмкIэ къызэрызэгъэпэщам. 
БлэкIа илъэсым республикэм курыт Iэ-
щIагъэ, щIэныгъэ нэхъыщхьэ щызрагъэ-
гъуэт и еджапIэхэм апхуэдэ IэщIагъэлIу 
700-м щIигъу къыщIагъэкIащ. Апхуэдиз 
дыдэм уней егъэджэныгъэ IуэхущIапIэ-
хэм я щIэныгъэм щыхагъэхъуащ. Iэна-
тIэм щылажьэхэм я бжыгъэм хэхъуащ, 
унэтIыныгъэм и инфраструктурэм зе-
гъэу жьынымкIэ лэжьыгъэхэр ирагъэ-
кIуэкI.

ЩIыналъэм къыщызэрагъэпэщащ жы-
ли 100-м щIигъу къызэщIэзыубыдэ бжы-
гъэрылъанэ зэпыщIэныгъэ. ПсынщIэу 
лажьэ интернет яIэщ егъэджэныгъэм, 
узыншагъэр хъумэным, социальнэ къа-
лэнхэр гъэзэщIэным епха IуэхущIапIэхэм, 
нэгъуэщI IэнатIэхэми. Лэжьыгъэр ира-

гъэкIуэкI «Информационная инфра-
структура» къэрал проектымкIэ.

IэнатIэм сытым дежи зеужь, бжыгъэ 
зэпыщIэныгъэхэр ирагъэфIакIуэ, интер-
нетыр нэхъ хуабжьу лажьэу зэращIы- 
ным хущIокъу. Абы и лъэныкъуэкIэ ан-
теннэщIэхэр ягъэув, Iэмэпсымэхэр щIэ-
кIэ яхъуэж. 

Республикэм щагъэзащIэ турист-
рекреацэ щIыналъэхэр бжыгъэрылъанэ 
зэпыщIэныгъэхэмкIэ къызэгъэпэщыным 
хуэунэтIа проектыр. Апхуэдэу «Безенги» 
альплагерым интернетыр щылэжьэн 
 папщIэ волоконно-оптикэ кIапсэу кило-
метр 20-м щIигъу яукъуэдиящ. 

Къэрал Iуэхутхьэбзэхэр электрон жып-
хъэмкIэ зэфIэгъэкIын Iуэхур адэкIи ира-
гъэфIакIуэ. Мы гъэм зи ужь ихьэну про-
ектыщIэхэм ящыщщ спорт унэтIыныгъэр 
бжыгъэр зи лъабжьэ технологиехэмкIэ 
зэтеухуэныр.

КIуэкIуэ Казбек республикэм Бжыгъэхэр 
зи лъабжьэ зыужьыныгъэмкIэ и ми -
нистерствэм пщэрылъ щищIащ я лэ-
жьыгъэр нэхъ щIагъэхуэбжьэну, ИТ-жэр-
дэмщIакIуэхэр гранткIэ дэIыгъын Iуэхур 
кърагъэжьэну, унэтIыныгъэмкIэ егъэ джэ-
ныгъэ проектыщIэхэр утыку кърахьэну.

КъБР-м и Правительствэм хэтхэмрэ къалэ, район администрацэхэм я унафэщIхэмрэ 
республикэм и Iэтащхьэ КIуэкIуэ Казбек ядригъэкIуэкIа зэIущIэм къыщыхагъэщащ 
дзэ Iуэху хэхам хэтхэмрэ абыхэм я унагъуэхэмрэ ядэIэпыкъуныр нэхъыщхьэу 
къызэрынэжыр.

КъБР-м и Правительствэм и УнафэщI Мусуков Алий зэрыжиIамкIэ, 2023 гъэм респуб-
ликэ бюджетым къыхэкIыу сом мелуан 828-рэ трагъэкIуэдащ дзэ Iуэху хэхам хэтхэм, абы-
хэм я унагъуэхэм, фронтым Iутхэм хурагъэша техникэмрэ Iэмэпсымэхэмрэ, щIэуэ ди 
къэралым къыхагъэхьэжа хэгъэгухэм защIэгъэкъуэным. Абы щыщу сом мелуан 585-р 
цIыхухэмрэ унагъуэхэмрэ иратауэ аращ. 

«Къапщтэмэ, Къэбэрдей-Балъкъэрым и бюджетым и процент 70-р зытрагъэкIуадэр 
цIыхухэм я щыIэкIэ-псэукIэр егъэфIэкIуэнырщ. 2023 гъэм улахуэу ятам иджыри меларди 
3 къыдыщIагъуащ. ЛэжьапIэншэхэм я медицинэ страхованием хухах ахъшэр нэхъри хэ-
хъуащ. Абы 2022 гъэм сом меларди 4,2-рэ хухахамэ, 2023 гъэм ар сом меларди 4,4-рэ 
 хъуащ, 2024 гъэм меларди 5-м нэсынущ. 

Дзэм Iуэху хэхам хэтхэм зыщIагъакъуэ

IэнатIэр ирагъэфIакIуэ

КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

2024 гъэм и Адыгэ 
махуэгъэпс-щIэнгъуазэ

Теддзэ тхыгъэхэм къы щыхьа 
бжыгъэхэм, къыщаIэта Iуэху-
гъуэхэм я пэжагъымкIэ ахэр 
зытхахэм нэсу жэуап яхь. Ав-
торхэмрэ редакцэмрэ я Iуэху 
еплъыкIэр зэтехуэ зэпыту щыт-
къым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Тел.: 76-01-28, 76-01-10

МЫ КЪЫДЭКIЫГЪУЭМ 
ЕЛЭЖЬАХЭЩ:

жэуап зыхь  сек ретарым и къуэ-
дзэ Джатокъуэ Марьянэ, коррек-
торхэу Щоджэн Иннэ (1, 3-нэ нап.), 
Елмэс  ФатIимэ (2, 4-нэ нап.).

КомпьютеркIэ газетым и теп лъэр 
ящIащ Ныр Саидэ, Щомахуэ Ма-
рианнэ.

Сурэтхэм елэ жьар Бицу Жан-
нэщ.

«Издательство 
«Южный регион» ООО-м 

щытра дзащ.

357600, Ставрополь край, 
ЕсэнтIыгу къалэ, 

Никольскэ уэрам, 5-А

Газетым Iэ традзэн 
 хуейщ сыхьэт 20-м, щыт-
радзар сыхьэт 20.00-рщ.

Зы илъэсым газетыр      
156-рэ къыдокI.

Редактор  нэхъыщхьэ 
ЖЫЛАСЭ  Заурбэч

РЕДКОЛЛЕГИЕМ  ХЭТХЭР:

ЖьэкIэмыхъу Маринэ (унафэщI-
редактор), Шир дий Маринэ (уна-
фэщI-редактор), Къаншокъуэ Эл-
лэ (жэуап зыхь секретарь), Къар-
дэн Маритэ, Къумахуэ Аслъэн, Нэ-
щIэпыджэ Замирэ, Чэ рим 
Марианнэ, Щхьэ щэмыщI Изэ.

Кулиев Къайсын и цIэр зезыхьэ Балъ-
къэр къэрал драмэ театрым фэеплъ пшыхь 
щекIуэкIащ Къэбэрдей-Балъкъэр, Къэрэ-
шей-Шэрджэс республикэхэм я цIыхубэ 
тхакIуэ, КъБР-м щэнхабзэмкIэ щIыхь зиIэ 
и лэжьакIуэ, «Кавказ тхакIуэхэм я клуб» 
жы лагъуэ зэгухьэныгъэм и унафэщIу щы-
та Гуртуев Сэлихь къызэралъхурэ илъэс 
85-рэ зэрырикъум и щIыхькIэ. 

ТЕАТР щIыхьэпIэм щагъэуващ усакIуэм и 
гъащIэмрэ гуащIэмрэ теухуа, и лэжьыгъэ-
хэмрэ сурэтхэмрэ щызэхуэхьэса дапхъэхэр. 

- Гуртуев Сэлихь литературэм зэфIэкI зэ-
ры  щиIам къыдэкIуэу, усакIуэм и гъащIэри 
щапхъэщ. Абы пищащ балъкъэр тхакIуэ, 
усакIуэ цIэрыIуэхэу Мечиев Кязымрэ Кулиев 
Къайсынрэ я лэжьыгъэхэм, - жиIащ КъБР-м 
щэнхабзэмкIэ и министр Къумахуэ Мухьэ-
дин. - Балъкъэр, урыс литературэхэм я зыу-
жьыныгъэм абы хуищIа хэлъхьэныгъэр къэ-
лъытэгъуейщ. Гуртуев Сэлихь и усэхэр ди 
республикэм и мызакъуэу, нэгъуэщI щIы-
пIэхэми къыщацIыхуу щытащ. 

Пшыхьым къыщыпсэлъащ Ингуш Респуб-
ликэм и ТхакIуэхэм я зэгухьэныгъэм и уна-
фэщI Накостоев Хавашрэ Ингуш Республи-
кэм и цIыхубэ усакIуэ Дидиговэ Раисэрэ. 
Ахэр зыубгъуауэ къытеувыIащ Гуртуев Сэ-
лихь и усэхэм, ар жылагъуэ гъащIэм жы-
джэру зэрыхэтам, къыщалъхуа щIыналъэр 
фIыуэ илъагъуу зэрыщытам. 

Кулиев Къайсын и цIэр зезыхьэ Балъкъэр 
къэрал драмэ театрымрэ ЩоджэнцIыкIу 
Алий и цIэр зезыхьэ Къэбэрдей къэрал дра-
мэ театрымрэ я артистхэр къеджащ Гур-
туевым и усэхэм, усакIуэм и усэхэм я пса-
лъэхэр зыщIэлъ уэрэдхэр ягъэзэщIащ Хо-
ламханов Къайсын, Атмурзаевэ Танзиля, 
 нэ гъуэщIхэм. Пшыхьым щагъэлъэгъуащ 
 Гур  туев Сэлихь зыхэта теленэтынхэм         

Зи гъащIэр медицинэм хуэзы-
гъэпса цIыхущ ПащIэ Марьянэ Тему-
дарий и пхъур. ЦIыхухэм я узынша-
гъэр хъумэнми щIэблэр егъэджэн-
ми и гуащIэ хилъхьащ а бзылъху-
гъэм. Зыпэрыхьэ сыт хуэдэ 
лэ  жьыгъэри, хьэлэлу игъэзащIэу, 
къыхиха IэщIагъэм гурэ псэкIэ 
хуэпэжу къэгъуэгурыкIуащ ар. 

ОСЕТИЕ Ищхъэрэ - Алание респуб-
ликэм и къалащхьэ Владикавказ дэт 
медицинэ институтыр къиуха нэужь 
ПащIэр терапевту уващ Шэджэм ра-
йон сымаджэщым, иужькIэ невро-
патологыу илъэс 20-м щIигъукIэ а 
IуэхущIапIэм щылэжьащ. А зэма- 
ным къриубыдэу ар сэбэп яхуэхъуащ 
цIыху куэдым, и нэIэм щIэтахэм гукIи 
псэкIи яхуэгумащIэу, я узыншагъэр 
зэрефIэкIуэжым щыгуфIыкIыу, и гу-
лъытэ щимыгъащIэу къекIуэкIащ. И 
деж къакIуэ дэтхэнэ зы сымаджэми 
гупсэхуу и Iуэху зыIутым зыщигъэ-
гъуазэрти, адэкIэ и узыншагъэр тэ-
мэму зэтеувэжыным и Iэзэгъуэ псори 
ирихьэлIэрт. ШыIэныгъэ хэлъу, гуа-
пэу яхущытт ар сымаджэхэм. ЦIыху 
псори я хьэлкIэ зэхуэдэкъым. Къап-
щтэмэ, узым игъэгуауэщхьэуэр нэхъ 
тэмакъкIэщIщ, къэгубжьыгъуафIэ 
мэхъу, ауэ Марьянэ дэтхэнэри арэзы 
ищIыфу и IэнатIэр ирихьэкIащ. Ап-
хуэдэу ар лэжьыгъэкIэ япыщIауэ щы-

Урысей Федерацэм Къэрал статистикэмкIэ и феде-
ральнэ къулыкъум и управленэу Кавказ Ищхъэрэм 
щыIэм иджыблагъэ наIуэ къищIащ 2023 гъэм и щIышылэ 
- щэкIуэгъуэ мазэхэм къриубыдэу Къэбэрдей-Балъкъэ-
рым и социально-экономикэ щытыкIэр зыхуэдар. 

АБЫ къызэрыхэщымкIэ, 2023 гъэм и мазэ 11-м республи-
кэм и промышленнэ индексым проценти 102,5-кIэ хигъэ-
хъуащ. Псалъэм къыдэкIуэу, щIыуэпс хъугъуэфIыгъуэхэр 
къыщIэхынымкIэ - проценти 103,3-кIэ, машинэ зэпкъ рылъ-
хьэн IэнатIэмкIэ, ерыскъыхэкIхэм елэжьынымкIэ, химие, 
дэр бзэр промышленностхэмкIэ, ухуэныгъэм ирахьэлIэ ма-
териалхэр къыщIэгъэкIынымкIэ, н.къ. - проценти 101,3-рэ. 

ЭлектрокъарукIэ, газкIэ, хуабэкIэ IуэхущIапIэхэр, уна-
гъуэхэр къызэзыгъэпэщ, хьэуар зыгъэкъабзэ IэнатIэхэм - 
проценти 99,8-кIэ. Нэхъ хуэмыхуакъым псыкIэ къызэзыгъэ-
пэщ, псы къагъэсэбэпар Iузыш, кIэрыхубжьэрыхухэр зэ-
щIэ зыкъуэу идзыпIэхэм зыгъэIэпхъуэ, уэрамхэр, пщIан-
тIэхэр зыгъэкъабзэ, зэщIэзыкъуэ лэжьыгъэхэм пэрытхэри 
- проценти 113,4-кIэ ехъулIащ я къалэнхэм. 

Ухуэныгъэ лэжьыгъэу ирагъэкIуэкIам сом мелард 34,1-рэ 
трагъэкIуэдащ, е 2022 гъэм зэрыщытам проценти 107,8-кIэ 
хуэкIуэу. 2023 гъэм и щIышылэ - щэкIуэгъуэ мазэхэм къриу-
быдэу фэтэр куэду зэхэт унэу 90 ятащ (фэтэр 2665-рэ 
 хъууэ). ЩIыналъэм и цIыхухэм яухуэжащ псэупIэу 2006-рэ. 
ПсэупIэу ящIар псори зэхэту метр зэбгъузэнатIэ мин 481,1-
рэ мэхъу, ар проценти 4,5-кIэ нэхъыбэщ 2022 гъэм а лъэ-
хъэнэхэм щыIа бжыгъэхэм нэхърэ.

Къуажэхэм щаухуащ псэупIэу псори зэхэту метр зэбгъузэ-
натIэ мин 189,1-рэ, ар проценти 7,5-кIэ нэхъ мащIэщ, 2022 
гъэм и иджы хуэдэ зэманым щыIа бжыгъэхэм нэхърэ. 

Республикэм и мэкъумэш, уней IуэхущIапIэхэм, фермер-
хэм, я щхьэ хуэлэжьэжхэм псоми зэхэту мэкъумэш продук-
цэу къыщIагъэкIащ сом мелард 57,5-рэ я уасэ, е проценти 
105,9-рэ, 2022 гъэм и щIышылэ - щэкIуэгъуэ мазэхэм елъы-
тауэ. 

Iэщышхуэм, кхъуэм, джэдкъазым я бжыгъэм хэхъуащ, 
ауэ мэлымрэ бжэнымрэ я бжыгъэм мащIэу кIэрыхуащ. 
Шэуэ къыщIагъэкIам проценти I0I,9-кIэ, джэдыкIэм про-
центи 103,6-кIэ хэхъуащ. 

2023 гъэм и мазэ 11-м къриубыдэу сатууэ ящIам сом ме-
лард 246,1-рэ къыпэкIуащ, е 2022 гъэм и апхуэдэ лъэ-
хъэнэм елъытауэ проценти 109,4-рэ. Абы щыщу процент 
47,8-р къалъос къэрал сату, уней IуэхущIапIэхэм, бэзэрымрэ 
жармыкIэхэмрэ - процент 52,2-рэ. 

2023 гъэм и щIышылэ - щэкIуэгъуэ мазэхэм къриубыдэу 
республикэм и цIыхухэм ерыскъыуэ (псыхэкIхэри хэту), 
тутынхэкIыу иращащ сом меларди 120,9-рэ и уасэ. Ар про-
центи 9,4-кIэ нэхъыбэщ, 2022 гъэм и апхуэдэ лъэхъэнэм 
елъытауэ. Уней хьэпшып, унэлъащIэ сыт хуэдэхэу ящащ 
сом меларди I25,2-рэ я уасэ. Ерыскъымрэ (псыхэкIхэр хэту) 
тутынхэкIыу ящамрэ къалъос процент 49,1-рэ, хьэпшып, 
унэ лъащIэ сыт хуэдэхэм процент 50,9-р

ХЬЭЩЫКЪУЕЙ Олег. 

Бахъсэн къалэм и админи-
страцэм щагъэлъэпIащ къа-
лэм и курыт еджапIэхэм 
шахматхэмкIэ ирагъэкIуэкIа 
зэхьэзэхуэм къыхэжаныкIа-
хэр, къитащ иджыблагъэ 
абы и пресс-IуэхущIапIэм.

«СЫНЫВОХЪУЭХЪУ мы зэ-
хуэ сым кърихьэлIа псоми 
икIи си гуапэщ адэкIи ехъу-
лIэныгъэфIхэр фиIэну. Афэ-
рым, вжызоIэ! Псоми фщIэуэ 
къыщIэкIынщ цIыхум фIы 
куэд шахматым къызэрыхуи-
хьым, абы и гупсысэм, зэхэ-
щIыкIым зэрызригъэужьым, 
акъылыфIэ зэрищIым», - 
яжриIащ къызэхуэсахэм 
Бахъ сэн къалэм и админи-
страцэм и унафэщI Мамхэгъ 
Хьэчим.

 Зэпеуэм и гугъу пщIымэ, 
ар гупищу гуэшауэ екIуэкIащ. 
1 - 4-нэ классхэм щIэсхэм 
ящыщу хъыджэбз цIыкIухэм    
я деж япэ увыпIэр къыщи-
хьащ Уэзрокъуэ Алия, щIалэ 
цIыкIухэм - Плоев Ратмир.

5 - 8-нэ классхэм щеджэхэм 
ящыщу хъыджэбз цIыкIухэм   
я деж япэ щыхъуащ Лъэпщ 

Урысей МВД-м и Управленэу Налшык 
къалэм щыIэм СледствиемкIэ и къуда-
мэм зэхегъэкI Шэджэм районым хыхьэ 
«Осина-1» жыг хадэ зэгухьэныгъэм и 
Убых уэрам, 98-99 хэщIапIэм фэтэр куэд 
хъу псэупIэ унэ щыухуэным цIыхухэм я 
ахъшэ хабзэншагъэкIэ къызэрыхуа-
гъэсэбэпам теухуа уголовнэ Iуэхур. (Ухуэ-
ныгъэр ирегъэкIуэкI Налшык къалэм 
щыпсэу Жылэтэж ФатIимэ Щыхьбан и 
пхъум).

КъБР-м и Суд нэхъыщхьэм граждан 
IуэхухэмкIэ и суд коллегием игъэуващ 

къэдгъэлъэгъуа унэр ирахыну, ар хуит 
зыщI тхылъхэр ямыIэу зэраухуам къы-
хэкIыу. 

А цIыхубзым зэгурыIуэныгъэ езыщIылIэу 
а унэм щыщ псэупIэ къэзыщэхуахэм, я 
 хуитыныгъэхэр яхъумэн папщIэ, Iэмал 
имыIэу зыхуагъэзэн хуейщ Урысей МВД-м 
и Управленэу Налшык къалэ щыIэм: КъБР, 
Налшык къалэ, Байсултановым и цIэр 
зезыхьэ уэрам, унэ 11 «а». 

Плъыр частым и телефоныр: (8-866-2) 
49-46-02.

БАХЪСЭН  Ланэ.

Урысей гвардием и управле-
нэу КъБР-м щыIэм и лэжьа-
кIуэхэр ядэIэпыкъуащ сабий 
куэд щапI, апхуэдэу щытыкIэ 
гугъум къихута унагъуэхэм. 

ХАБЗЭХЪУМЭХЭМ абыхэм хуа 
шащ ерыскъыхэкIхэр, Iэмал 
имыIэу зыхуеинухэр, сабийхэм 
папщIэ IэфIыкIэхэр. 

- ГъащIэм щытыкIэ гугъу ири-
гъэувахэм щIэгъэкъуэн зэраIэр, 
зэрамызакъуэр зыхащIэным 
мыхьэнэшхуэ иIэщ. Дыщогугъ 
ди тыгъэхэм сабийхэри абыхэм 
я адэ-анэхэри ягъэгуфIэну, - 
жиIащ полицэм и майор Панов 
Павел.

БАХЪСЭН  Азэмэт.

Урысей гвардием и дзэ частым, Звёзднэ жылэм щыIэм, 
къулыкъур щезыхьэкIхэр «Iуэху хэха зыгъэзащIэ Уае Дадэ» 
акцэм хыхьэу щыIащ Сабий унэмрэ Жьы хъуахэмрэ ны-
къуэдыкъуэхэмрэ я унэ-интернатымрэ.

ХАБЗЭХЪУМЭХЭМ абыхэм яшащ сабийхэм папщIэ Iэ фIы-
кIэхэмрэ зэрыджэгу хьэпшыпхэмрэ, зи ныбжь хэкIуэтахэр Iэ-
мал имыIэу зыхуей хущхъуэхэр.

- Сабийхэри жьы хъуахэри хуэныкъуэщ унагъуэ хуаба гъэм-
рэ гулъытэмрэ. Ахэр гъэгуфIэныр, абыхэм ди нэIэ ятедгъэ-
тыныр ди къалэну къызолъытэ, - къыхигъэщащ час тым и уна-
фэщIым дзэ-политикэ лэжьыгъэмкIэ и къуэдзэ, подполков-
ник Беляев Сергей.

Унэхэм щыIэхэм я хьэщIэхэр куэдрэ яутIыпщыжакъым икIи 
абыхэм елъэIуащ щIэх-щIэхыурэ къахуэкIуэну. 

УАРДЭ Жантинэ. 

Къэбэрдей-Балъкъэрым СпортымкIэ и 
министерствэм и пресс-IуэхущIапIэм къы-
зэритамкIэ, республикэм щолажьэ Олимп 
джэгухэм хэтыфыну къалъытэу къыхаха 
спортсменхэр щагъэхьэзыр еджапIэу 14. 
Спорт лIэужьыгъуэу 22-м зы щыхуагъасэу 
абы екIуалIэ цIыху мин 11-м ядолажьэ тре-
нер 371-рэ. 

СПОРТ еджапIэм и къалэн нэхъыщ хьэ хэр 
куэд мэхъу - ахэр зэчий зыбгъэ дэлъ спор-

тсмен ныбжьыщIэхэм яд э лэ жьэнырщ, Олимп 
джэгухэм, дунейпсо утыкушхуэхэм, Къэ бэр-
дей-Балъ къэ рым, Урысейм я командэ къы -
хэхахэм екIуу зыкъыщагъэлъэ гъуэ ным ахэр 
хуэгъэхьэзырынырщ, щIэблэ узыншэ къыт-
щIэгъэувэнырщ. 

НобэкIэ апхуэдэ спорт еджапIэхэр щыIэщ 
республикэм и Налшык, Бахъ сэн, Прохладнэ 
къалэхэм, Лэскэн, Тэрч, Iуащхьэмахуэ щIына-
лъэхэм.  

 АЛЫДЖЫКЪУЭ Руслан.

ЩIы шылэм и 11 - 12-хэм Мэзкуу къалэм 
и «Олимпийская деревня-80» спорт-
комплексым ще кIуэкIащ УФ-м и къала-
щхьэм алыдж-урым бэнэ кIэм кIэ пашэны-
гъэр къыщы хьы ным хуэунэтIа зэхьэ-
зэхуэ. Абы щызэпеуащ зи ныбжьыр 
илъэс 21-м нэмыса бэнакIуэ ныбжьы-
щIэхэр. 

ДИ гуапэ зэрыхъущи, Къэбэрдей-Балъ-
къэрым и гъэсэнхэм ящыщу зэхьэзэхуэм 
хэтахэм медаль зэхуэмыдэу тху абы къы-

щахьащ. Я хьэлъагъ елъытауэ щыбэна 
гупхэм я деж япэ увыпIэр щаубыдащ Уль-
башев Iэдэм (кг 55-рэ), Уэртэн Руслан (кг 
60), Тау Жантемыр (кг 72-рэ) сымэ. 

Тилов ЖэбрэIил килограмм 87-рэ зи 
хьэлъагъхэм я деж етIуанэ щы хъуащ, Бап-
пинаев Къурмэн (кг 60) ещанэщ.

Урысей Федерацэм алыдж-урым бэнэ-
кIэмкIэ пашэныгъэр къыщы хьы ным хуэу-
нэтIа зэхьэзэхуэр мазаем и кIэуххэм Омск 
къалэм щекIуэкIы-нущ. 

 БЭТОКЪУЭ Албэч. 

Сэлихь ягу къагъэкIыж
ящыщ пы чыгъуэхэр. 

Гуртуев Сэлихь 1938 гъэм Белэ Речкэ 
 къуа жэм къыщалъхуащ. Азие Курытым 
еджапIэр къыщиухащ. И унагъуэм Хэкум 
 къигъэзэжа нэужь, 1958 гъэм, КъБКъУ-м 
щIэ тIысхьэри, 1963 гъэм балъкъэрыбзэмрэ 
балъкъэр литературэмкIэ и къудамэр къиу-
хащ. ЕджапIэ нэужьым ар егъэджакIуэ-ли-
тератор хъуащ. КъБР-м тхылъ тедзэнымрэ, 
полиграфиемкIэ и Къэрал комитетым и 
унафэщIу 1986 -1991 гъэхэм лэжьащ. И ужь 
зэманым «Минги-Тау» литературэ журна-
лым щылэжьащ. Тхылъ 25-м щIигъу абы и 
Iэдакъэ къыщIэкIащ, усэхэр, литературэ эс-
сехэр, зэридзэкIа художественнэ тхыгъэхэр 
къызэщIаубыдэу. 

Пушкин Александр и «Евгений Онегин», 
Руставели Шота и «Витязь в тигровой шку-
ре» тхыгъэ купщIафIэхэр балъкъэрыбзэкIэ 
зэридзэкIащ. КъыжыIапхъэщ, «Витязь в тиг-
ровой шкуре» поэмэр балъкъэрыбзэм къы-
зэрыригъэзэгъам папщIэ, 2011 гъэм «Тбили-
си къалэм щIыхь зиIэ и цIыху» цIэ лъапIэр 
абы къызэрыфIащар. Апхуэдэу балъкъэрыб-
зэкIэ зэридзэкIащ «Трудное дело», «Ров», 
«Раненый камень» поэмэхэр. Адыгэ усы-
гъэм и антологие балъкъэрыбзэкIэ зэхи-
гъэуващ, езым зэридзэкIыжри. Гуртуевым и 
усэхэр польскэ, серб, тырку, венгр, къыр-
гъыз, тыркумэныбзэхэмкIэ зэрадзэкIащ. 
Налшыкрэ Москварэ я тхылъ тедзапIэхэм 
урысыбзэкIэ къыщыдэкIащ и тхыгъэхэр 
щызэхуэхьэса «Уроки добра», «Песня пти-
цы», «Синий ливень», «У Белой Речки на ви-
ду» «Грызёт мой конь удила», «Шесть писем 
совести» и тхылъхэр. «Спой мне песню» и 
тхылъыр куржыбзэкIэ къыдагъэкIащ. 

ТЕКIУЖЬ Заретэ.
Сурэтхэр  КЪАРЕЙ  Элинэ  трихащ.

Зи  лэжьыгъэмкIэ  куэдым  сэбэп  яхуэхъуа

тащ республикэм и дзэ комиссариа-
тми, армэм дашыну щIалэгъуалэм я 
узыншагъэм и щытыкIэр къэзып щы-
тэхэм яхэтащ.

ПащIэр сытым дежи хущIэкъурт 
игъэ защIэ Iуэхур нэгъэсауэ зэрызэ-
фIихыным, абы къыхэкIыуи Iэзагъэм 
зэрыхигъэхъуэным иужь итт. И Iэна-
тIэм теухуауэ щIэ гуэр къызэ ри щIэ-
ным, абыкIэ бгъэдэлъ щIэныгъэр зэ-
рыригъэфIэкIуэным, нэхъ куу зэри-
щIыным хуэпабгъэрт Марьянэ. Зэры-

жаIэу, ерыщу зи мурадым хуэкIуэ 
цIыхум зыхуэплъэр зрегъэхъулIэф. 
Апхуэдэу ПащIэм ехъулIэныгъэкIэ 
 аспирантурэр къиухыжри, 1990 гъэм 
медицинэ щIэныгъэхэмкIэ кандидат 
хъуащ. АдэкIэ куэд дэмыкIыу абы 
егъэджэныгъэ Iуэхум зритащ икIи а 
унэтIыныгъэми хъарзынэу хэзэгъащ. 
Илъэс куэдкIэ ар щылэжьащ Къэбэр-
дей-Балъкъэр къэрал университе-
тым: япэщIыкIэ цIыху узыншэмрэ 
 сымаджэмрэ я физиологиемкIэ, 
узыфэ зэмылIэужьыгъуэхэм зэрыза-
ужьым я зэкIэлъыкIуэкIэмкIэ ка-
федрэм и ассистенту, доценту, иужь-
кIэ цIыхубэ хозяйствэм и тхыдэмкIэ 
кафедрэм и доценту щытащ. Абы и 
Iэдакъэм къыщIэкIащ студентхэми 
егъэджакIуэхэми къахуэщхьэпэн 
 методикэ, зэрырагъаджэ тхылъхэр. 
ЩIэблэм щIэныгъэ тэмэм егъэгъуэ-
тыным, къыхаха IэщIагъэм и мы хьэ-
нэр нэсу абыхэм зыхегъэщIэным ар 
гукIи псэкIи хущIэкъуащ. ПащIэ 
Марьянэ иригъэджахэм ящыщ куэ-
дым нобэ республикэм узыншагъэр 
хъумэнымкIэ и IэнатIэм я зэфIэкIхэр 
къыщагъэлъагъуэ. Шэч хэмылъуи, 
ящыгъупщакъым я IэщIагъэм и щэху 
зэмылIэужьыгъуэхэм хэзыгъэгъуэза я 
егъэджакIуэр, ящIэж абы и дерс гъэ-
щIэгъуэнхэр, чэнджэщ, ущие щхьэ-
пэхэр. 

Сыт хуэдэ Iуэхум и къызэгъэпэ-

щынри зэфIэхынри дагъуэншэу къе-
хъулIэрт Марьянэ. Къалэн къыща-
щIыр нэгъэсауэ, зыщIегъэх хэмыту 
зэрыщIапхъэм щIапIыкIат бзылъху-
гъэри, цIыхур къызэрыщыгугъыр 
и мыгъэзэщIэныр игу къигъэкIыххэр-
тэкъым. Ар жыджэру хэтащ комсо-
мол, парт зэгухьэныгъэхэм, дауи, 
абы хэми ПащIэм и хьэлыр япсыхьа-
гъэнт. ЦIыхугъэшхуэ хэлъу, акъылрэ 
Iущагъышхуэрэ бгъэдэлъу, захуагъэм 
и телъхьэу, жумарту зэрыщытым 
 папщIэ ар къэзыухъуреихьхэм фIыуэ 
къалъагъуу, зыхэт гупым и дежи и 
пщIэр щылъагэу къекIуэкIащ. 

«Лэжьыгъэм цIыхур егъэлъапIэ», 
жаIэ. ЩхьэлъапIэгъуи игъуэтыжащ 
Марьянэ. Абы къыхуагъэфэщащ Iуэ-
хущIапIэ зэхуэмыдэхэм я фIыщIэ, 
щытхъу тхылъхэр. Ауэ езы Марьянэ 
дежкIэ нэхъыщхьэр и сэбэпынагъ 
зэкIа цIыхухэм къабгъэдэкIа псалъэ 
гуапэхэмрэ хъуэхъу дахэхэмрэщ. 

Зи лэжьыгъэмкIэ куэдым щхьэпэ 
яхуэхъуа, зи IэщIагъэм нэсу хэзыщIыкI 
дохутыр, егъэджакIуэ телъыджэу 
щыта ПащIэ Марьянэ и ныбжьыр мы 
махуэхэм илъэс 80 ирикъуащ. Бзылъ-
хугъэ щыпкъэм дохъуэхъу узынша -
гъэ иIэу, и благъэхэмрэ Iыхьлыхэмрэ 
я  гулъытэрэ лъагъуныгъэрэ щы мы-
щIэу псэуну.

ЩХЬЭЩЭМЫЩI  Изэ.

Республикэм зэрызиужьым
и щыхьэтхэр

ЕджакIуэхэр зэпоуэ

Динарэ, щIалэ цIыкIухэм - 
 Хъуэт Дамир.

9 - 11-нэ классхэм кIуэ хъы-
джэбз цIыкIухэр зыхэтам япэ 
щыхъуащ Кугъуэт Раянэ, щIа-
лэ цIыкIухэм я деж щыте-
кIуащ Джэрыджэ Алим. 

ШахматымкIэ къалэ зэхьэ-
зэ хуэм къыщыхэжаныкIахэм 

ира тащ кубокхэмрэ щIыхь 
тхылъхэмрэ, абыхэм къад э-
кIуэу ахэр ягъэгуфIащ теле-
фонхэмкIэ, абыхэм пащIэ 
цIыкIуфэкIухэмкIэ.

Псори зэхэту зэпеуэм хэтащ 
еджакIуи 186-рэ.

 НАУРЫЗЫКЪУЭ Ислъам.

Утыкушхуэхэм  хуагъэхьэзыр

Жьыри щIэри ягъэгуфIэ

ФщIэн папщIэ

Хуэныкъуэхэм зыщIагъакъуэ

Пшыхьхэр

Шахматхэр

НыбжьыщIэхэм  я зэхьэзэхуэм

Къэбэрдей-Балъкъэрым ЩэнхабзэмкIэ и министерствэр, КъБР-м Журналистхэм я зэ-
гухьэныгъэр, «КъБР-Медиа» къэрал кIэзонэ IуэхущIапIэр, «КъБР-инфо» хъыбарегъащIэ 
агентствэр, «Заман», «Адыгэ псалъэ», «Кабардино-Балкарская правда», «Горянка», «Со-
ветская молодёжь» газетхэм, «Iуащхьэмахуэ», «Литературная Кабардино-Балкария», «Мин-
ги Тау», «Нур», «Нюр», «Солнышко» журналхэм я редакцэхэр, «Къэбэрдей-Балъкъэр» 
 ВТК-р, «Эльбрус» тхылъ тедзапIэр яхуогузавэ «КъБР-инфо» хъыбарегъащIэ агентствэр и 
корреспондент Верниковская Юлие Геннадий и пхъум и адэ Сударенкэ Геннадий Васи-
лий и къуэр дунейм зэрехыжам къыхэкIыу.


